
A todo o mundo lle aconteceu nalgunha ocasión, ao visitar algúns dos nosos impresionantes bens patrimoniais, 
sentir como se nalgún dos seus recunchos ocultos, se producira música; como se o espazo tivese unha banda 
sonora propia que nos acompaña e vixía a nosa visita. Dalgunha maneira, ás veces, os desexos convértense 
en evocación e eses soberbios ou humildes edificios que sentiron o paso da historia preséntansenos como 
extraordinarios escenarios de concertos aos que nos gustaría asistir. 

O patrimonio chama así pola música, por esa maridaxe que non é nova, que se produciu no inicio dos tempos 
mais que, mesmo así, continúa a ser novidade. O patrimonio histórico vese e síntese e a música escoitase e 
vívese en Espazos Sonoros de maneira conxunta, con sensacións que se suman nunha experiencia única.

Neste sentido, desde a Deputación da Coruña, abrazamos o proxecto, apoiamos o seu desenvolvemento e 
abrimos as portas dalgúns dos bens que forman parte do patrimonio da institución. Desta maneira, o Pazo de 
Mariñán, o Castelo de Vimianzo e as Torres do Allo de Zas convértense en escenario para formar parte deste 
conxunto que, xunto coas igrexas de San Fins, Luaña, Cornanda de Brión e Santiago de Cereixo en Vimianzo 
compoñen este extraordinario circuíto que recupera unha das ideas máis felices na programación musical deste 
país, a impulsada pola música, investigadora e xestora cultural Belén Bermejo a quen lle agradecemos o seu 
entusiasmo e bo facer á hora de deseñar esta iniciativa. 

Nas áreas de Cultura e Patrimonio da Deputación da Coruña comprácenos iniciar esta andaina conxuntamente 
e ofrecer un programa de calidade en espazos singulares, a través dun calendario de experiencias únicas, para 
vivilas e sentilas, para gozar da música e admirarse coa arte. Ao tempo, conxuntamente, en propostas para 
non esquecer. 

Espazos Sonoros ofrece neste ano de recuperación un conxunto de concertos de gran calidade, acaídos para 
os lugares singulares en que se producen, iniciativas para partillar e vivir nun tempo en que a palabra descon-
finamento, con todos os protocolos, se impón nos nosos desexos. Trátase, polo tanto, de desconfinar o patri-
monio e desconfinar a música ao vivo, da mellor das maneiras, cun programa único que convidamos a partillar. 

Xurxo Couto 
Deputado de Cultura
Xosé Luís Penas
Deputado de Contratación e Patrimonio

Apunta Pascal nos seus Pensamentos que o presente nunca é o noso obxectivo. Recuperamos o pasa-
do como aferrándonos a el e anticipamos o futuro como se este se aproximase lento demais. O pasado 
e o presente son medios para conseguir un único obxectivo, que é o futuro. Algo así como agardar que a 
vida aconteza sen reparar en que xa está acontecendo, esquecer o aquí e agora na procura do que virá, 
coa ansia de facer sempre máis, máis rápido e mellor. Este último ano e medio foi, de seguro, un tempo 
de incerteza, medo e preocupación. Mais, probablemente, foi tamén unha oportunidade para abrir unha 
xanela a un presente esquecido na voráxine dos días. Con todo detido e sen perspectiva clara, abriuse a 
posibilidade de reparar en nós como habitantes do tempo que nos toca vivir. Fóra do inevitable trastorno 
que a situación puido ocasionar, foi un tempo para o retiro, para observar, para reparar en imaxes como 
a das rúas desertas, no silencio, no canto dos paxaros ou nos abrollos das árbores e os cambios de 
estación que continuaban o seu percurso. 

Se de algo puido servir este tempo detido, que fose para devolver ás musas un modesto espazo no 
que acomodarse nas nosas vidas. E é por iso que volvemos coa vontade renovada de seguir creando 
espazos para o encontro coa música, os artistas, o coñecemento e con nós mesmas. Seguiremos a 
trazar conxuntamente camiños para afrontar desde o presente un futuro sempre incerto, pero aportando 
elementos que permitan, tal vez, sobrelevar mellor esa incerteza.

Servíndonos unha vez máis dunha sorte de dramaturxia do próximo, saímos novamente á descuberta 
dos espazos do patrimonio da man de proxectos musicais de primeiro nivel, na procura de experiencias 
artísticas e humanas máis intensas e directas. A crise que está a provocar a pandemia evidencia a ne-
cesidade de reforzar os ámbitos do local, do máis inmediato. De aí a nosa aposta por xerar ese impulso 
creando comunidade, sen deixar de poñer a ollada noutras culturas e paisaxes do resto do mundo. 
Grazas ao inestimable apoio da Deputación da Coruña, do Concello de Brión, Vimianzo e das parroquias 
de San Fins, Luaña, Cornanda e Santiago de Cereixo, Espazos Sonoros volve como presaxio de luz de 
outono e música.

Belén Bermejo
Directora artística de Espazos Sonoros





Espazos Sonoros 2018 …///Espazos Sonoros 2021 …///

SETEMBRO

Sábado 11 de setembro, 11.00 h
XORNADA INAUGURAL 
Músicas en itinere: camiñada musical polas terras de Brión 

Manseliña
SAN XIAO DE LUAÑA E SANTA MARÍA DE CORNANDA, BRIÓN (A CORUÑA)

Domingo 12 de setembro, 19.00 h
Oni Wytars
SAN FINS DE BRIÓN (A CORUÑA)
Coñece o teu patrimonio. Ás 15.00 h, 
Galicia nos confíns da Idade Media: roteiro polas terras de Altamira

Sábado 18 de setembro, 19.00 h
DOUS
PAZO DE MARIÑÁN, BERGONDO (A CORUÑA)
Coñece o teu patrimonio. Ás 16.30 h, visita guiada polos 
xardíns do Pazo de Mariñán

Domingo 19 de setembro, 19.00 h
VIVID Consort
IGREXA DE SANTIAGO DE CEREIXO, VIMIANZO (A CORUÑA)
Coñece o teu patrimonio. Ás 16.30 h, Cereixo: un porto para a Historia

Sábado 25 de setembro, 19.00 h
Xoán Curiel
CASTELO DE VIMIANZO (A CORUÑA)
Coñece o teu patrimonio. Ás 16.30 h, visita guiada polo Castelo

Domingo 26 de setembro, 19.00 h
CLAUSURA 
Pablo Sanmamed
TORRES DO ALLO, ZAS (A CORUÑA)
Coñece o teu patrimonio. Ás 16.30 h, visita guiada polas Torres e contorna

A apertura de portas farase media hora antes do comezo do concerto.
Se presentas algún síntoma relacionado coa COVID-19, tos, falta de aire ou febre ( > 37 
ºC), ou tiveches contacto con algunha persoa infectada nos últimos 14 días, pregamos 
que non participes nas actividades nin accedas ás instalacións.
Información detallada e actualización da información en www.espazossonoros.org.

COMO CHEGAR:
Para coñeceres a localización de cada un dos espazos, busca en Googlemaps o mapa 
de Espazos Sonoros 2021.

A TÚA COLABORACIÓN É IMPRESCINDIBLE:
Lembra que temos que ser responsables co medio e co patrimonio visitado.
Antes de participar nas actividades paralelas, asegúrate de que a ruta se adapta ás túas 
capacidades físicas en función do percorrido e duración.
Unha vez formalizada a inscrición, procura avisar no caso de non poderes asistir, co fin de 
deixarlles a túa praza a outras persoas interesadas.
Procura chegar puntual ás diferentes citas.
Lembra que facer fotos ou gravar vídeos pode resultar molesto para os intérpretes e para 
o resto do público. Por favor, respecta as indicacións que facilite o persoal de produción.
As persoas menores de 18 anos deberán ir acompañadas por un adulto maior de
idade que se faga responsable. Non se recomenda a asistencia de menores de 8 anos, 
excepto que se trate de actividades especificamente deseñadas para esa franxa de ida-
de. De asistiren, as persoas adultas coidarán, en todo momento, deles.

PROTOCOLO DE ACCESO A ACTIVIDADES E CONCERTOS:
Os concertos e actividades son de balde. O aforo dos diferentes espazos e actividades 
estará limitado, en función do disposto pola normativa vixente ante a situación epidemio-
lóxica derivada da pandemia da COVID-19.
Para asistir a concertos e actividades é imprescindible a inscrición previa nas datas es-
tablecidas. Só se admitirán reservas realizadas a través do correo 
actividades@espazossonoros.org. Calquera solicitude de reserva feita a través de cal-
quera outro medio ou enderezo ou fóra de prazo non será atendida.
É precisa unha reserva para cada xornada, que incluirá tanto a asistencia ao concerto 
como á actividade programada para ese mesmo día. Cada persoa poderá reservar un 
máximo de catro prazas.
Para a reserva deberase achegar o nome completo de cada unha das persoas participan-
tes, DNI, así como un teléfono de contacto. Deberase tamén indicar para que data e que 
actividade se fai a reserva. As reservas que non acheguen esta información non poderán 
ser atendidas, dándose prioridade ás reservas que se cursen correctamente.
O día da actividade deberase presentar o código de referencia facilitado por correo elec-
trónico coa formalización da inscrición. O control de inscrición farase tanto para acceso 
ás actividades como para os concertos.
Nas actividades ao aire libre será preciso manter as distancias de seguridade e procurar 
o uso de máscara cando esa distancia non sexa posible.

NOS CONCERTOS SERÁ OBRIGATORIO:
_Uso de máscara 
_Desinfección de mans 
_Distancia mínima de 1,5 m entre persoas
_Entrada e saída das instalacións de forma graduada mantendo a distancia de seguridade 
de 1,5 m
_Nos exteriores da porta de acceso aos concertos respectaranse as distancias interper-
soais de seguridade evitando aglomeracións.
_ En todo momento, respectaranse as indicacións do persoal de produción encargado de 
acomodar o público.



www.espazossonoros.org

Programa... 2021 >>

XORNADA INAUGURAL 	 Sábado 11 de setembro, 11.00 h

CANTIGAS MEDIEVAIS PARA UNHA 
XORNADA EN ITINERE POLAS TERRAS DE 
BRIÓN

María Giménez, voz, fídula oval e 
percusión tradicional
Tin Novio, laúde medieval
Pablo Carpintero, gaita, aerófonos e 
pandeiros tradicionais

Esta formación, que toma o seu nome do poema 
Sedia la fremosa, de Estêvão Coelho, xograr por-
tugués do s. XIII, nace co obxectivo de revisar as 
cantigas medievais galegas, para fusionalas con 
exemplos de música tradicional do noroeste da Pe-
nínsula baixo a intuición de que, ambas as músicas, 
teñen unha orixe común. Tras a súa presentación no 
ciclo Espazos Sonoros en 2017, leva xa gravados 
dous discos e, na actualidade, continúa a investi-
gar sobre a pegada da materia de Bretaña na lírica 
galego-portuguesa.

San Xiao de Luaña e Santa María de Cornanda, Brión (A Coruña)

///... Manseliña

Na xornada inaugural do festival, este grupo acom-
pañará musicalmente o percorrido que faremos por 
diferentes paisaxes naturais do concello de Brión, 
con paradas nas igrexas de Luaña e Cornanda, con 
dous concertos que levan por título Sedía la fremo-
sa, integrado por cantigas medievais e tradicionais 
do Noroeste peninsular e, Maria Pérez se maenfes-
tou, con cantigas de escarnio da soldadeira e fidal-
ga de Betanzos, María Balteira.

Inscrición para camiñada e concertos: do 6 ao 9 de 
setembro en actividades@espazossonoros.org

Brión (A Coruña)

Para a xornada inaugural propoñemos unha xeira na 
que se unen, de maneira intensa, as dúas vertentes 
que inspiran a programación do festival Espazos 
Sonoros, o goce da música, e o profundar no co-
ñecemento dos espazos e das súas contornas na-
turais e singularidades históricas. E para iso, saire-
mos, xa de mañá, coa intención de pasar un día 
en convivio coa natureza, o patrimonio e a música, 
para a descuberta dunhas terras de fonda raizame 
histórica, tan cercanas á metropole compostelá 
como, ao mesmo tempo, descoñecidas: as terras 
dos Altamira, nas parroquias de San Xiao de Luaña 
e Santa María de Cornanda. A música estará pre-
sente ao longo de todo o día, neste novo formato 
das Músicas en itinere.

Iniciaremos esta ruta circular na igrexa de Luaña. 
Desde alí encamiñamos os nosos pasos cara a al-
dea de Vexo, para baixar por unha fermosa senda 
até as beiras do río Tambre. De alí, continuamos 
cara á igrexa parroquial de Cornanda, onde goza-
remos dun pequeno concerto, da man do grupo 
Manseliña, que nos acompañará durante toda a 
xornada. Alí mesmo faremos parada para o xantar 
e repoñer forzas. Pola tarde, saímos de volta cara 
Luaña, onde chegaremos tras unha hora de cami-

>> Músicas en itinere: 
camiñada musical por Luaña e Cornanda

COÑECE O TEU PATRIMONIO 	 Sábado 11 de setembro, 11.00 h

Hora e lugar de encontro: ás 11.00 h, na igrexa 
parroquial de San Xiao de Luaña
Duración: 6 h aprox. (inclúe unha parada na igrexa 
de Cornanda para escoitar un pequeno concerto, 
parada para o xantar e visita á igrexa de Luaña)
Distancia: 11 km
Dificultade: media-alta
Capacidade máxima: variable en función da 
normativa COVID aplicable no momento de 
apertura do prazo de inscrición. 
Inscrición: do 6 ao 9 de setembro en 
actividades@espazossonoros.org 

Non esquezas:
_Calzado cómodo para camiñar 
_Unha gorra e protección para o sol e un 
impermeable por se chove
_Un pequeno refrixerio e bebida para o xantar
_Auga, chocolate e unha mazá para o camiño

ño. Visitaremos a contorna da igrexa, os seus dous 
cruceiros e as interesantes pinturas do interior. Re-
mataremos a xornada con outro pequeno concerto 
do grupo Manseliña.

	 Domingo 12 de setembro, 19.00 h

San Fins de Brión (A Coruña)

///... Oni Wytars

Domingo 12 de setembro, 19.00 h

San Fins de Brión (A Coruña)

///... Oni Wytars 

oniwytars.de

IL PARADISO DELLA MUSICA 
MUSICA ANTIQUA ITALICA

Oni Wytars é unha das formacións máis emblemáti-
cas da música antiga, todo un referente neste ámbi-
to. Con máis de trinta anos de existencia, actuaron 
nos máis diversos escenarios de varios continentes. 
O seu estilo, dificilmente clasificable pero inconfun-
dible, nútrese de moi diversas influencias culturais e 
musicais, tanto na instrumentación como na inter-
pretación, na que xoga tamén un importante papel 
a improvisación. 
Once anos despois de ter actuado na Illa de San Si-
món, este grupo volve aos Espazos Sonoros para 
ofrecer a súa particular visión dun paraíso musical. 

Gabriella Aiello, voz 
Peter Rabanser, voz guitarra barroca e chalumeau 
Marco Ambrosini, nickelharpa 
Riccardo Delfino, arpa 
Michael Posch, frautas 
Katharina Dustmann, percusións

O programa levaranos desde a Idade Media aos 
comezos do século XVI, momento no que se pro-
duce na Italia un frutífero encontro entre as culturas 
musicais italiana e hispánica, arredor do Virreinato 
de Nápoles, encontro que continuaría a dar froitos 
tamén en séculos posteriores. Esta rexión do sur de 
Italia era xa, de seu, un auténtico crisol de culturas 
no que, ademais, tiña unha forte presenza a cultura 
árabe, que se mesturaba coa europea a través do 
Mediterráneo. Dese singular contexto nace o pro-
grama desta tarde, que ten as súas prolongacións 
tamén no período barroco máis temperán. Cancións 

populares dunha encantadora sinxeleza, proceden-
tes das estradas de Nápoles, que falan de figuras 
tráxicas, de soños, da soidade, do amor, canda re-
finadas vilanescas, frótolas e tarantelas, mestúranse 
con laudas ou arias de alta e intemporal poesía. O 
programa estará conformado por obras do Lauda-
rio di Cortona, de Bartolomeo Tromboncino, Giovan 
Tomaso di Maio, Barbara Strozzi ou Ambrosio Dalza, 
entre outros.

Inscrición para camiñada e concerto: do 6 ao 9 de 
setembro en actividades@espazossonoros.org

Brión (A Coruña)

Este percorrido circular atravesa algúns lugares de 
especial significación histórica do Concello de Brión, 
que o poñen en conexión con algúns dos episodios 
máis sobranceiros da nosa historia, pasando tamén 
por pequenos recunchos de especial fermosura. O 
percorrido parte da igrexa parroquial de San Fins 
para subir até as Torres de Altamira, unha fortaleza 
construída sobre o que foi unha acrópole castrexa, 
que sería destruída durante as revoltas Irmandiñas 
no século XV para ser despois residencia do primei-
ro Conde de Altamira, Lope Sánchez de Moscoso. 
Desde alí, pódese contemplar unha fermosa vista 
sobre as terras de Amaía, e aproveitaremos a para-
da para falar sobre a historia das Torres e a batalla 
que alí tivo lugar no s. XV. Continuaremos o noso 
percorrido cara ao oeste, por unhas pistas fores-
tais que atravesan o importante campo de mámoas 
de Rañalonga, ben certo que hoxe en día difíciles 
de localizar polas plantacións de eucaliptos. De aí, 
baixaremos desta chaira cara a aldea do Rial, tras 
atravesar un regato, e achegarémonos á aldea de 
Trasouteiro, onde quedan os restos dun pazo que 
foi tamén, como as Torres, residencia dos condes 
de Altamira. 

>> Galicia nos confíns da Idade Media: 
roteiro polas terras de Altamira

COÑECE O TEU PATRIMONIO 	 Domingo 12 de setembro, 15.00 h

Hora e lugar de encontro: ás 15.00 h, na igrexa 
parroquial de San Fins de Brión 
Coordenadas GPS: 43.012750, -7.401897
Duración: 3 h
Distancia: 7,5 km
Dificultade: media
Capacidade máxima: variable en función da 
normativa COVID aplicable no momento de 
apertura do prazo de inscrición.
Inscrición: do 6 ao 9 de setembro en 
actividades@espazossonoros.org

Non esquezas:
_Calzado cómodo para camiñar 
_Unha gorra e protección para o sol e un 
impermeable por se chove
_Auga, chocolate e unha mazá para o camiño

Desde alí, encamiñarémonos, xa de volta, cara á 
igrexa de San Fins, onde terá lugar o concerto do 
conxunto Oni Wytars, non sen antes pasar por un 
antigo e feiticeiro camiño, que nos levará á capela 
de San Clemente, aos pés de igrexa, nun dos máis 
fermosos recunchos do concello.

 	 Sábado 18 de setembro, 19.00 h

Pazo de Mariñán, Bergondo (A Coruña)

sondous.com

///... DOUS

MÚSICAS QUE ARRECENDEN A LUGARES

Fernando Abreu, clarinetista de ampla formación 
académica especializado na interpretación de cla-
rinetes históricos e na música contemporánea, e 
Pablo Carrera, guitarrista, compositor, produtor e 
músico experimentador, son os integrantes desta 
singular formación, que leva xa preto de vinte anos 
facendo músicas a medio camiño entre as músicas 
do mundo e a improvisación. Ao longo da súa tra-
xectoria publicaron tres discos sÓ sOn sOns, Dous 
e A Viaxe de Yoyo, publicado en 2017. Ademais, tra-
ballaron na creación de espazos sonoros para es-
pectáculos teatrais e a súa música serviu tamén de 
acompañamento en varios traballos audiovisuais. 
Formou parte do proxecto VoArte, do creador e co-
reógrafo Víctor Orive, un traballo que afondaba na 
exploración das potencialidades terapéuticas da 
música. Actualmente están a traballar nun espec-
táculo poético-musical sobre a obra de Xela Arias.

As súas interpretacións semellan tinguidas de in-
fluencias diversas, o que lles permite crear un re-
pertorio de composicións propias co que, como eles 
mesmos apuntan, afondan na procura da emoción 
por riba do virtuosismo técnico, para convidar así 
aos ouvintes a unha viaxe a través dos sentidos. 
Nesta xornada de visita ao Pazo de Mariñán, viaxa-
remos con DOUS, escoitando unhas músicas que 
arrecenden a lugares coñecidos e lugares imaxina-
rios, sen deixar de saborear e gozar as cores das no-
sas paisaxes e de sentir o peso da nosa propia his-
toria neste fermoso lugar á beira da ría de Betanzos.

Fernando Abreu, clarinetes e voz
Pablo Carrera, guitarras e voz

Inscrición para concerto e visita previa: do 13 ao 16 
de setembro en actividades@espazossonoros.org

Bergondo (A Coruña)

Como complemento ao concerto de DOUS, tere-
mos oportunidade de coñecer en detalle, en visita 
guiada e da man de expertos en botánica e inter-
pretación do medio natural, os xardíns do Pazo de 
Mariñán. Este magnífico conxunto de auga, pedra 
e plantas, divídese en tres zonas, unha ornamental, 
outra hortícola e unha zona de arborado, seguin-
do o esquema dos xardíns monacais. Foi trazado 
a comezos do XIX por un xardiñeiro francés, pro-
bablemente Mathias Tiebe, que tamén traballou na 
reforma dos xardíns doutros pazos da zona como 
o de Vilasuso en Carral. Poboados por especies 
decorativas, neles destacan teixos, buxos que con-
forman complexas xeometrías, roseiras, camelios, 
e árbores exóticas (entre elas os primeiros euca-
liptos que chegaron a Galicia da man de frei Ro-
sendo Salvado). Complementan o conxunto unha 
pequena fraga, ademais das espectaculares vistas 
sobre a ría de Betanzos, incluíndo un pequeno em-
barcadoiro, que servía para atravesar a ría antes da 
construción da ponte do Pedrido.

>> Visita guiada polos xardíns do Pazo de Mariñán

COÑECE O TEU PATRIMONIO 	 Sábado 18 de setembro, 16.30 h

Hora: 16.30 h
Capacidade máxima: variable en función da 
normativa COVID aplicable no momento de 
apertura do prazo de inscrición. 
Inscrición: do 13 ao 16 de setembro en 
actividades@espazossonoros.org

	 Domingo 19 de setembro, 19.00 h

Igrexa de Santiago de Cereixo, Vimianzo (A Coruña)

///... VIVID Consort 

LABIRINTO

Integrada por tres novísimas e virtuosas frautistas, 
esta formación vén desenvolvendo desde 2016, 
data da súa creación, un frutífero traballo arredor 
dos repertorios tardomedievais e renacentistas para 
frauta, sen esquecer tampouco a música contempo-
ránea. O grupo actúa regularmente en diversos es-
cenarios do seu país natal, Austria, así como de Eu-
ropa, ata Medio e Extremo Oriente, unidas por unha 
paixón, a música antiga, ámbito no que se iniciaron 
durante os seus estudos na Universidade das Artes 
e da Música de Viena, da man de mentores do ta-
lle de Thomas List ou Michael Posch, integrante do 
mítico Oni Wytars. O nome do grupo, “Vivid”, fai re-
ferencia a un xeito de interpretar a música, limpo ao 
tempo que enérxico, brillante, vívido. Nos seus pro-

gramas combinan o seu virtuosismo como frautistas 
cunhas excelentes calidades vocais. Nesta ocasión, 
presentan un programa centrado na música dos 
séculos finais da Idade Media, con obras dos máis 
nomeados compositores da Ars Nova e Ars Subti-
lior como Machaut, Dufay, Antonello da Caserta ou 
Johannes Ciconia, obras nas que é posible admirar 
unha enorme complexidade rítmica unida a drásti-
cos e, ao tempo, subtís e refinados efectos sonoros 
de impresionante beleza.

Christine Gnigler, frauta de bico, canto
Sheng-Fang Chiu, frauta de bico
Lorina Vallaster, frauta de bico, canto

vividconsort.com

Inscrición para concerto e camiñada previa: do 13 ao 
16 de setembro en actividades@espazossonoros.org

Vimianzo (A Coruña)

A primeira xornada na Terra de Soneira, das tres que 
pasaremos na presente edición do festival, recalará 
en Cereixo. Trátase dun lugar marcado polo mar, e 
dun enclave estratéxico, sobre todo a partir do sécu-
lo X, xa que era vía para a penetración das correntes 
invasoras vikingas e árabes e porto onde atracaban 
os barcos de peregrinos que logo seguían camiño a 
Compostela. Posteriormente, sería tamén punto de 
onde partía a emigración cara América.

Aproveitaremos a xornada para facermos un peque-
no percorrido a través do que contextualizar a im-
portancia deste pequeno pero significativo enclave 
da nosa costa, percorrendo algúns dos numerosos 
elementos de interese histórico, artístico, etnográfi-
co e natural que se poden atopar nesta zona. Parti-
remos do vello carballo ao pé das Torres de Cereixo, 
unha fortaleza construída en orixe cunha finalidade 
defensiva, para visitar a pequena e fermosa igrexa 
de Santiago, do século XII, impregnada de historia e 
de elementos artísticos de grande relevancia, como 
o tímpano da portada sur, cunha singular represen-
tación da Translatio Beati Iacobi, das únicas que se 
conservan no contexto peninsular. O noso paseo 
percorrerá tamén o camiño a carón do río Cereixo 

>> Cereixo: un porto para a Historia

COÑECE O TEU PATRIMONIO 	 Domingo 19 de setembro, 16.30 h

Hora e lugar de encontro: 16.30 h, na igrexa de 
Santiago de Cereixo, xunto ao carballo
Dificultade: trátase dun pequeno paseo pola 
contorna sen dificultade
Capacidade máxima: variable en función da 
normativa COVID aplicable no momento de 
apertura do prazo de inscrición. 
Inscrición: do 13 ao 16 de setembro en 
actividades@espazossonoros.org

ata o Río Grande, na boca da ría de Camariñas, pa-
sando por un muíño de mareas do século XVII, para 
volver polo singular núcleo de casas tradicionais 
con balconadas, que nos traerá de novo á igrexa 
para escoitar músicas compostas na Idade Media 
coas mulleres do VIVID Consort.

Non esquezas:
_Calzado cómodo para camiñar
_Unha gorra e protección para o sol e un 
impermeable por se chove
_Auga, chocolate e unha mazá para o camiño

	 Sábado 25 de setembro, 19.00 h

Castelo de Vimianzo (A Coruña)

///... Xoán Curiel

TREIDES COMIGO!

Treides Comigo! preséntase como un espectáculo 
de “pop medieval”, unha fusión do antigo e do con-
temporáneo arredor das cantigas da lírica medieval 
galego-portuguesa e da figura de trobadores vincu-
lados a diferentes Camiños de Santiago. Nel rein-
terprétanse e ponse música a cantigas que están 
na nómina de autores activos hai case un milenio, 
achegando unha visión persoal e contemporánea. 

Xoán Curiel é un dos artistas máis prolíficos do pa-
norama musical galego. Cantante, letrista, arranxis-
ta, fai do seu traballo un exercicio constante de 
liberdade creativa, sempre na procura de novas so-
noridades, cores e ritmos. Logo de case vinte anos 
de traxectoria e recoñecementos, de viaxes arredor 
do mundo lusófono e latino, achégase de novo aos 

Espazos Sonoros para presentar, no Castelo de Vi-
mianzo, Treides Comigo!, un traballo de madurez 
no que conta coa voz de Iris Gey e outras colabo-
racións de excepción, como a arpista Bleuenn Le 
Friec.

xoancuriel.com

Xoán Curiel, guitarras e voz
Iris Gey, voz 
Carlos Freire, percusión 
Bleuenn Le Friec, arpa 
Álex Salgueiro, frautas

Inscrición para concerto e visita previa: do 20 ao 23 
de setembro en actividades@espazossonoros.org

Vimianzo (A Coruña)

Previamente ao concerto de Xoán Curiel, visitare-
mos esta alfaia da arquitectura civil do reino medie-
val de Galicia, unha das mellores testemuñas dunha 
época de esplendor, obxecto da cobiza de nobres e 
arcebispos e escenario de loitas que marcarían fon-
damente o devir da Historia no noso país. 

O inmoble, propiedade da Deputación Provincial da 
Coruña, e xestionado polo Concello de Vimianzo, 
está situado nunha encrucillada de itinerarios, o que 
lle permitía ter unha posición estratéxica para ad-
ministrar a Terra de Soneira. Así, visitaremos este 
conxunto monumental coas súas catro torres, unha 
ponte, un foxo, unha barbacá e unha muralla circu-
lar que protexe a vivenda, a cociña, un alpendre e o 
patio de armas. Ademais diso, repararemos nos nu-
merosos detalles arquitectónicos de diferentes épo-
ca e usos que nel, afortunadamente, se conservan.

>> Visita guiada polo Castelo de Vimianzo

COÑECE O TEU PATRIMONIO 	 Sábado 25 de setembro, 16.30 h

Hora: 16.30 h (para as visitas organizaranse varias 
quendas)
Capacidade máxima: variable en función da nor-
mativa COVID aplicable no momento de apertura 
do prazo de inscrición. 
Inscrición: do 20 ao 23 de setembro en 
actividades@espazossonoros.org

	 Domingo 26 de setembro, 19.00 h
CLAUSURA

BEN VENNAS MAIO

Elena Tarrats, voz
Xurxo Varela, viola de gamba
Iago Mourinho, piano
Chus Pazos, batería
Pablo Sanmamed, contrabaixo

Ben Vennas Maio é un personalísimo traballo do 
contrabaixista Pablo Sanmamed editado no 2020, 
que xira arredor das Cantigas de Afonso X. Nel for-
mula unha lectura musical diferente destas obras 
mestras da lírica medieval, a través dunha linguaxe 
contemporánea e desde a óptica do jazz. O pro-
grama está composto por cantigas de loor á Virxe, 
cantigas de escarnio e mostras da música tradicio-
nal sefardí, a través das que se pretenden desta-
car os tópicos que están na base destes textos: o 
maio, a primavera, a muller…

Torres do Allo, Zas (A Coruña)

///... Pablo Sanmamed
©

 E
ut

ro
pi

o 
Ro

dr
íg

ue
z

es.pablosanmamed.com

Inscrición para concerto e visita previa: do 20 ao 23 
de setembro en actividades@espazossonoros.org

Zas (A Coruña)

>> Visita guiada polas Torres do Allo e contorna

COÑECE O TEU PATRIMONIO 	 Domingo 26 de setembro, 16.30 h

Situadas no concello de Zas, tamén en Terra de So-
neira, as súas orixes remóntanse ao século XV, ao 
seren construídas as torres logo da destrución, po-
los Reis Católicos, da anterior fortaleza pertencente 
á casa de Altamira. Trátase dun edificio fortificado a 
cabalo entre fortaleza militar e residencia señorial ou 
pazo renacentista, no que é posible apreciar rasgos 
do estilo gótico hispano-flamengo. Na visita contex-
tualizaranse o pazo e outras edificacións que con-
forman o conxunto, para alén dos elementos natu-
rais que forman parte deste impresionante espazo.

Hora: 16.30 h
Capacidade máxima: variable en función da nor-
mativa COVID aplicable no momento de apertura 
do prazo de inscrición. 
Inscrición: do 20 ao 23 de setembro en 
actividades@espazossonoros.org



www.espazossonoros.org

Espazos... 2021 >>

Brión (A Coruña)

 
San Xiao de Luaña

Sábado 11 de setembro >> XORNADA INAUGURAL

A terra de Luaña é unha das tres comarcas natu-
rais que conforman o territorio de Brión, xunto á 
de Amaía e Viceso, denominacións coñecidas xa 
desde a Idade Media. Se ben a comarca de Amaía 
conta cunha chaira moi extensa, a Luaña é terra de 
montes e, no pasado, tiña unha extensión moito 
maior que a da actual fregresía, extendéndose por 
outros concellos limítrofes e abranguendo lugares 
tan importantes como o mosteiro de Toxosoutos, 
que posuía, á súa vez, importantes herdades na 
zona. Así, e segundo o investigador Clodio Gonzá-
lez, está documentado que, en 1151, Diego Muñiz, 
sobriño de Xelmírez, lle doa ao mosteiro os predios 
que tiña en Luaña e Goiáns.

A igrexa, baixo a advocación de san Xiao, é de ori-
xe románica (s.XII), probablemente o templo máis 
antigo do concello, e conserva aínda abondosos 
elementos románicos, en particular, o presbiterio 
ao completo. De planta rectangular, en orixe, sufriu 
modificacións posteriores no século XVII, até pre-
sentar a actual planta de cruz latina. O presbiterio, 
de planta rectangular está cuberto por unha bóveda 
de canón soportada por dous arcos de medio pun-
to, pousados sobre catro columnas de fuste circular 
embebidas parcialmente no muro e rematadas en 
capiteis con motivos vexetais. Sobre o arco ábrese 
unha fiestra na que se sitúa unha interesante imaxe 
de San Cristovo, de pedra policromada, do século 
XVI. No exterior, no testeiro, atópase outra estrei-
ta xanela enfeitada con columniñas e capiteis con 
motivos vexetais e arquivolta decorada con taquea-
do. Os paramentos laterais contan con contrafortes 

entrelazados por arcos de medio punto, que datan 
do século XII. Na cabeceira atópanse unhas moi in-
teresantes pinturas murais góticas, de comezos do 
século XVI, que estiveron tempo atrás ocultas polo 
retablo e que representan tres escenas da Paixón de 
Cristo: o camiño do Calvario, a crucifixión coa Virxe 
e San Xoán Evanxelista, e a Piedade. 

A fachada é de estilo neoclásico e, nela, destaca 
unha fornela que acolle a imaxe de San Xiao, rema-
tando o conxunto un frontón triangular. 

Fronte á porta da igrexa e fóra do adro atópase un 
fermoso cruceiro cun baseamento de catro chanzos, 
base cúbica coa parte superior redondeada e deco-
ración de caveiras en cada ángulo. O Cristo ten á súa 
dereita a San Francisco, que lle bota as mans pola 
cintura. No reverso, a coroación da Virxe, coa man 
dereita sobre o peito e dous anxiños que lle terman 
da coroa no traveseiro da cruz. Outro cruceiro, situa-
do fronte á entrada ao novo cemiterio, conta cunha 
fornela na que se representa, en baixorrelevo, unha 
escena con San Francisco de Asís dándolle o cordón 
ás ánimas do Purgatorio. No cruceiro represéntase a 
Cristo coa man dereita descravada e abrazando con 
ela San Francisco, axeonllado e collendo Xesucristo 
á altura da cintura. Polo outro lado, está representada 
a coroación da Virxe, coas mans en posición orante 
mentres dous anxos sosteñen a coroa sobre a cabeza. 
Pola precisión e os matices na anatomía e o realismo 
dramático con que se trata a relación entre os prota-
gonistas masculinos, este cruceiro está considerado 
como unha das obras cimeiras da arte brionense.

Brión (A Coruña)

 
Santa María de Cornanda

Sábado 11 de setembro
XORNADA INAUGURAL

Situada na aldea da Graña, parece que esta peque-
niña igrexa de pranta rectangular podería datar do 
século XVII, segundo afirma o investigador Clodio 
González. Está documentada a encomenda dun re-
tablo en 1633 ao entallador compostelán Xoán de 
Bran, do que non se conserva nada. O actual da 
capela maior é de finais do XVII, con dous corpos. 
No primeiro, separado por columnas salomónicas, 
atopamos as imaxes da Asunción da Virxe, San 
Xosé e Santo Antonio de Padua. No segundo deles 
hai unha fornela na que se achaba unha fermosa 
imaxe da Virxe co neno no colo, coa bóla do mundo 
na man esquerda e bendecindo coa dereita, datada 
do século XV, e que foi roubada no ano 1974, espa-
zo que agora ocupa unha talla da Inmaculada Con-
cepción, do século XVIII, que podería ser atribuída 
a Gregorio Fernández. A fachada é lisa e sinxela, 
nela ábrese unha xanela e está coroada por unha 
espadana cun único corpo e dúas campás. Nun dos 
ángulos da igrexa atopamos un interesante reloxo 
de sol.

Preto da igrexa sitúase un cruceiro arredor do que 
viran as procesións, dotado de pousadoiro para po-
ñer a imaxe do santo. Por detrás da imaxe de Cristo, 
na que destaca o pano de pureza, a imaxe da Virxe 
das Dores, coas mans cruzadas sobre o peito e a 
espada espetada no lado esquerdo.

Brión (A Coruña)

 
As Torres de Altamira

Domingo 12 de setembro, 15.00 h >> 
Galicia nos confíns da Idade Media: roteiro polas terras de Altamira

Nun outeiro que domina o val de Amaía, atópanse 
as Torres de Altamira, situadas sobre unha antiga 
acrópole castrexa, da que aínda se pode intuír o seu 
perímetro. No século IX xa debía existir un castelo 
no lugar que, en 1073, é arranxado por Gonzalo de 
Moscoso. Desde ese momento, a familia dos Mos-
coso, vinculada ao lugar, vai estar sempre relacio-
nada coa historia das Torres. Sería esta unha das 
fortalezas derrubadas polos Irmandiños, na revolta 
que tivo lugar entre os anos 1467 e 1469, cando era 
propiedade de Bernal Eans de Moscoso. Daquela, 
os Moscoso eran xa unha poderosa familia, con 
propiedades non só en Amaía, senón en boa parte 
do noroeste de Galicia: seus eran tamén o Castelo 
de Vimianzo, as Torres do Allo ou as Torres de Mens. 
A fortaleza foi reconstruída nalgún momento poste-
rior ás loitas Irmandiñas, pois, en 1471, as tropas 
do arcebispo, enfrontadas aos Moscoso, poríanas 
baixo asedio sen éxito. Pouco despois, a súa con-
torna sería escenario doutro episodio violento, a Ba-
talla de Altamira. Coa lenta pacificación das Terras 
de Santiago, cara fins do século XV, tiña o suficiente 
porte para ser residencia do primeiro Conde de Al-
tamira, Lope Sánchez de Moscoso. Será mellorada 
polos seus herdeiros e, mesmo en 1595, o V conde 
constrúe, ou amplía, unha capela baixo a advoca-
ción dos Reis Magos.

As Torres, e os propios Moscoso, sufrirán unha evo-
lución paralela á de tantos outros castelos, pazos 
e familias galegas. Os condes trasladaranse a vivir 
primeiro a Compostela, onde tiñan un pazo no que 
agora é o Mercado de Abastos, e pasan tempadas 
en Brión, pero xa no pazo de Guldrís ou o de Trasou-
teiro, para despois fixar a súa residencia en Madrid. 
Debido a problemas económicos, venderán todas 
as súas propiedades en Galicia no ano de 1872. As 
Torres son adquiridas por un veciño, chegado de 
Cuba, que usará parte da pedra para construír unha 
casa e, posteriormente, pasan a mans do arcebis-
pado que, de novo, as usaría como canteira para 
a igrexa parroquial e para a capela de Santa Minia. 
Finalmente, no ano 1973, pasarán a mans da Depu-
tación da Coruña, que iniciará traballos de limpeza 
e consolidación.

Brión (A Coruña)

San Fins

Domingo 12 de setembro, 19.00 h >> Oni Wytars
Coñece o teu patrimonio. Ás 15.00 h, Galicia nos confíns da Idade Media: roteiro polas terras de Altamira

Este fermosísimo conxunto, formado pola igrexa, o 
viacrucis de pedra, a casa reitoral, o cruceiro e os 
restos dun pombeiro é un dos proxectos arquitectó-
nicos máis antigos do concello. Se ben existiu unha 
edificación medieval, descoñécese se a igrexa actual 
ocupa o  mesmo emprazamento daquela. Os traba-
llos para a construción remóntanse ao século XIV, e 
recibirían o impulso definitivo da man do V conde 
de Altamira, Lope Osorio de Moscoso que, en 1597, 
achegaría unha importante cantidade de diñeiro 
para continuar coas obras, incluído un novo retablo. 
Xa cara 1731 o edificio medieval é substituído polo 
actual e semella que, para a súa construción, como 
para outros tantos edificios nobres da contorna, fo-
ron empregados elementos das Torres de Altamira, 
en proceso de ruína tras o seu abandono.

O templo é de planta de cruz latina, cunha única 
nave abovedada. Na fachada sur engadíronse, xa no 
século XIX, a sancristía e o campanario de conside-
rable altura. A edificación presenta unha gran sobrie-
dade e total ausencia de ornamentación, o que con-
trasta con algúns elementos compositivos propios 
do Barroco de placas compostelán, que o vencellan 
á mellor tradición construtiva da nosa arquitectura 
relixiosa. Na fachada destaca a porta flanqueada 
por pilastras estriadas, sobre a cal descansa unha 

fornela coa imaxe do patrón, San Fins. Mais, a esa 
sinxeleza exterior, contraponse o maxestoso interior, 
decorado con ricos retablos, dos que destaca o do 
presbiterio, datado entre o 1735 e 1737, cun relicario 
dedicado a San Fins e numerosas imaxes de santos 
e decoración de columnas salomónicas propia do 
século XVIII. A igrexa posúe, ademais, interesantes 
obxectos de ourivería artística, como un viril de finais 
do século XVI, de estilo manierista, que se cre doado 
polo cardeal Baltasar de Moscoso, irmán do conde 
VI de Altamira, unha cruz procesional de mediados 
do XVIII ou un cáliz neoclásico de finais do XVIII.

No adro da igrexa atopamos, arrodeándoa, un via-
crucis de pedra e un cruceiro, así como algúns pan-
teóns de meritoria decoración e feitura. Ao pé da 
igrexa está a casa reitoral, que presenta un interesan-
te reloxo de sol situado nun ángulo da edificación e, 
un pouco máis abaixo, na ladeira do monte que des-
cende até ao novo cemiterio, os restos do pombal 
e un lavadoiro. No acceso ao conxunto atópase un 
cruceiro de gran beleza, con pousadoiro e flanquea-
do por dúas pedras de forma troncocónica prove-
nientes, con toda seguridade, das Torres de Altamira. 
Baixando pola ladeira do monte atópanse os restos 
da antiga capela de San Clemente e a súa fonte.



48

Bergondo (A Coruña)

Pazo de Mariñán

Sábado 18 de setembro, 19.00 h >> DOUS
Coñece o teu patrimonio. Ás 16.30 h, visita guiada polos xardíns do Pazo de Mariñán

O Pazo de Mariñán, situado no concello de Bergon-
do, no lugar de Mariñán, na comarca das Mariñas, 
á beira da ría brigantina foi, na súa orixe, unha edi-
ficación defensiva mandada construír, no século XV, 
por Gómez Pérez das Mariñas, un nobre da corte de 
Xoán II, que recibiu por concesión deste o señorío 
das Mariñas e que participaría dunha maneira acti-
va nas loitas Irmandiñas. Segundo o investigador 
Carlos Martínez Barbeito, o pazo foi herdándose de 
pais a  fillos nunha liña xenealóxica que, sen ruptu-
ras, desemboca en Gerardo Bermúdez de Castro y 
Suárez de Deza, señor de Láncara, no que conflúen 
boa parte das grandes liñaxes galegas, as casas de 
Traba, Altamira, Lemos, Sarmiento, Ulloa, Suárez de 
Deza, Osorio ou Láncara. Precisamente, o pazo era 
coñecido como Pazo de Láncara cando, en 1933, ao 
morrer o seu dono sen descendencia, o legou á De-
putación da Coruña.

A construción, en orixe defensiva, abandonou o seu 
carácter militar no século XVIII, cando se transforma 
en pazo, que é a denominación xenérica que reci-
ben as edificacións situadas no campo que pasaron 
a cumprir a función de residencia temporal ou fixa 
da nobreza e fidalguía e que, pola súa suntuosidade, 
se distinguían do resto das casas rurais das familias 
labregas. A arquitectura do pazo, de estilo barroco, 
presenta unha fachada principal na que destaca 

unha escalinata que dá acceso á entrada. Na súa 
parte baixa, dúas esculturas en pedra representan 
a dous serventes en actitude de recibir o que acaba 
de chegar. A fachada posterior dispón dunha ampla 
terraza cunha balaustrada granítica e escalinata de 
rica decoración barroca, que dá acceso ao xardín, 
atribuída a Fernando de Casas Novoa, autor da fa-
chada do Obradoiro da catedral de Santiago. A ca-
pela, xunto ao patio de armas, aínda que procede 
dunha primitiva fundación en tempos da segunda 
filla de Gómez Pérez das Mariñas, dona Constanza, 
que herdou a casa, foi reedificada no século XVIII, 
dentro das pautas estilísticas do Barroco. A edifica-
ción, de gran tamaño, ten dúas portas, unha na parte 
superior, que dá acceso ao coro, e outra na planta 
baixa. Destacan nela catro tallas do retablo, do sé-
culo XVIII, atribuídas a José Gambino. A colección 
artística do pazo inclúe obras de autores galegos 
desde o século XIX aos nosos días: Modesto Bro-
cos, Román Navarro, Dionisio Fierros, Jenaro Carre-
ro, Ovidio Murguía, Sotomayor, Lloréns, Seijo Rubio, 
ou Isaac Díaz Pardo, entre outros.

Como en todos os pazos, un dos elementos funda-
mentais era o xardín, no que está presente sempre 
a pedra, a auga e a vexetación, con zona hortícola, 
ornamental e arborado de grande interese botánico.



50

Vimianzo (A Coruña)

Igrexa de Santiago de Cereixo

Domingo 19 de setembro, 19.00 h >> VIVID Consort
Coñece o teu patrimonio. Ás 16.30 h, Cereixo: un porto para a Historia

Case ao fondo da ría, significativamente chamada 
do Porto, sitúase, nun pequeno promontorio natural, 
a igrexa románica de Santiago de Cereixo, ao carón 
das torres, de orixe medieval, do mesmo nome. Es-
tes dous edificios singulares estan rodeados dunha 
interesante vila medieval, e non menos interesante é 
o centenario e impresionante carballo situado nunha 
pequena praciña fronte á igrexa.

É moi probable que tanto as torres como a igrexa 
tiveran a súa orixe nun porto ou punto defensivo, ao 
fondo do esteiro do río Grande, que é o que forma 
a ría de Camariñas. É ben sabido que os romanos, 
e logo os normandos, usaban estes entrantes natu-
rais de auga como vía natural para as súas pene-
tracións terra adentro. Así sucedeu, por exemplo, 
nas veciñas rías de Muros e Noia ou máis ao sur, 
na de Arousa, onde se sitúan as Torres de Catoira. 
Xa na Idade Media, cara ao século X, as Torres de 
Cereixo servían de primeira barreira defensiva con-
tra as incursións normandas e o castelo que naceu 
ao seu arredor sería sede señorial das familias dos 
Traba ou Carantoña. A igrexa serviría ao castelo e 
tamén como lugar de enterramento dos nobres de-
sas familias.

A pequena pero interesante igrexa é do século XII 
e foi construída, moi probablemente, por canteiros 
que viñan de traballar a Compostela. Ten similitudes 
estilísticas coa do veciño mosteiro de Moraime e 
con outras desta zona da Costa da Morte. Un ele-
mento sobresaínte nela é o tímpano da porta sur, 
que representa o traslado do Apóstolo Santiago na 
barca, cos seus discípulos, e que é único en toda 
Galicia; esta imaxe apareceu no reverso de moe-
das impresas na casa da moeda de Compostela 
durante a época de Felipe II. Tamén é moi relevan-
te o conxunto de canzorros que se conservan no 
exterior do muro sur da nave, con representación 
de animais, vexetais e formas humanas. Nos anos 
80 do século XX, á vista do seu notable deterioro, 
sufriu unha importante restauración. Retirouse o al-
tar barroco, o falso teito onde se descubriron restos 
das trabes orixinais e que agora se poden observar, 
abríronse xanelas que estaban cegadas e chegouse 
ao chan orixinal, cuberto de lápidas e antigos ente-
rramentos. Nun deles, no altar maior, atopouse un 
enterramento dun home de gran altura, que conser-
vaba un fino cabelo loiro e calzado de coiro, moi 
ben conservado tamén, especulándose sobre a súa 
posible orixe normanda.

Esta fortaleza, das mellor conservadas de Galicia, foi 
testemuña dalgúns dos acontecementos históricos 
máis relevantes da Alta Idade Media, pasando por el 
protagonistas do talle de Lope Sánchez de Moscoso, 
Diego de Muros I ou Alonso II de Fonseca. Pola súa 
estratéxica posición e pola conexión coa costa, foi 
fonte de continuas loitas entre os seus propietarios e 
a mitra compostelá, xa que permitía controlar as rutas 
comerciais do Mar do Norte, os negocios da sardiña, 
o sal (imprescindible para a importante industria san-
tiaguesa do curtido do coiro) e os botíns dos barcos 
que naufragaban na complicada Costa da Morte. En 
varias ocasións, a fortaleza pasou fugazmente po-
las mans do arcebispado de Santiago, no medio de 
revoltas e confiscacións, máis quixo o destino que, 
finalmente, a propiedade volvese no século XX á mi-
tra compostelá, que tanto pelexara por ela, grazas á 
doazón que fixo a que era entón a súa propietaria.

Aínda que non se teñen documentos que proben a 
orixe do Castelo de Vimianzo, parece que se pode 
datar dos últimos anos do século XII ou comezos do 
XIII e que a súa construción se debe á nobre familia 
dos Mariño de Lobeira. En 1348 o rei Alfonso XI con-
fisca a fortaleza á familia Mariño para venderlla ao 
arcebispo de Santiago, pasando por sucesivas mans 
até chegar, a comezos do XV, á propiedade dos Mos-
coso, propietarios tamén das Torres do Allo e de Al-
tamira. Durante as revoltas Irmandiñas, o castelo foi 
asediado e destruído en 1467. Pouco antes, servira 

de prisión para o arcebispo Alonso II de Fonseca, que 
foi encerrado alí nunha gaiola durante dous anos, que 
a lenda dicía era de ouro. Rematada a revolta, Fon-
seca apodérase do castelo e ordena a súa reconstru-
ción aos seus destrutores, para volver, uns anos máis 
tarde, a mans do primeiro conde de Altamira, Lope 
Sánchez de Moscoso. Xa a finais do século XIX o 
inmoble pasou a ser propiedade do entón presidente 
da Deputación, Ramón Martelo Núñez e o seu fillo, 
o avogado e escritor Evaristo Martelo Paumán del 
Nero, restaurouno para convertelo na súa residen-
cia, de aí que este se coñeza tamén como Torres do 
Martelo. A mediados do século XX, logo dun incendio 
devastador, a propiedade sería doada pola súa pro-
pietaria, a filla de Evaristo Martelo, Dolores Martelo 
de la Maza, solteira e sen descendencia, ao arcebis-
pado de Santiago. Volvía así o prezado inmoble ás 
mans da institución que en tempos personalizara o 
arcebispo Fonseca nas súas pelexas coa familia dos 
Moscoso. En 1973 a propiedade foi vendida á Depu-
tación da Coruña, que procedería á súa rehabilitación 
para usos culturais.

O castelo amosa unha planta poligonal irregular e 
adaptada ao terreno, dispón de tres torres defensi-
vas e unha torre da homenaxe. Rodea o perímetro 
do castelo un profundo foso. Consérvase o camiño 
de ronda e o patio de armas. Na entrada ao patio 
atópase un escudo coa cabeza de lobo da familia 
dos Moscoso.

Este conxunto arquitectónico está situado no con-
cello de Zas, na comarca de Terra de Soneira, nunha 
paraxe natural de soutos e carballeiras e conforma-
do por unha impresionante casa señorial, dotada de 
dúas torres que lle dan nome, canda outros elemen-
tos como fontes, hórreos, xardíns e construcións 
auxiliares, que fan deste conxunto un espazo único, 
non só pola súa beleza arquitectónica, senón pola 
súa significación histórica. As Torres do Allo están 
consideradas como un dos pazos máis antigos de 
Galicia, pois a súa construción remóntase a finais 
do s. XV. O seu promotor foi Gomes de Rioboo Vilar-
defrancos, vasalo dos Condes de Altamira, propie-
tarios das Torres que levan o seu nome no concello 
de Brión. A edificación lévase a cabo tras a destru-
ción polos RR.CC. do castelo orixinal, que pertencía 
a Lope Sánchez de Moscoso, conde de Altamira. 
Este fará casar a súa filla co seu home de confianza, 
a fin de non perder o seu poder na zona, unha vez 
que os condes aceptan a destrución da antiga for-
taleza e marchan para Madrid para estar máis preto 
da Corte. E para a súa filla autoriza a construción 
dun edificio señorial, aínda que con rasgos defensi-
vos e semifortificado, a cabalo entre castelo e man-
sión renacentista.

O edificio presenta unha fachada de tres corpos, un 
corpo central e dúas torres nos laterais. A torre norte 
é a máis antiga e é de estilo gótico tardío, con dous 
pisos de altura. Nela destaca a súa riqueza orna-

mental con arcos conopiais, motivos vexetais, gár-
golas e xanelas de influencia hispano-flamenga. A 
torre sur foi edificada dous séculos despois da norte, 
pero garda certa continuidade estilística coa torre 
vella, se ben incorpora xa elementos barrocos como 
molduras con motivos vexetais, formando o marco 
das xanelas. Na xanela principal atopáse un escu-
do de armas e un balcón con celosías, sostido por 
ménsulas zoomórficas. Coroan a torre gárgolas se-
mellantes ás que se poden atopar en Compostela. 
A fachada do edificio, de estilo isabelino, posúe un 
valor arquitectónico de primeira orde. O seu dese-
ño lembra a fachada do Hostal dos Reis Católicos 
e, probablemente, fose realizada por canteiros da 
escola de Egás, familia de arquitectos que construíu 
tamén o edificio compostelán.

Na parte traseira das Torres atópase o xardín con 
deseño barroco. A este espazo está vencellada a 
figura dun grande da ciencia galega, o naturalis-
ta Víctor López Seoane, propietario do pazo entre 
1870 e 1900 e autor da primeira Historia Natural de 
Galicia. O xardín está poboado por árbores senllei-
ras como un grande abeto de Vancouver de máis 
de vinte metros de altura. Ademais, conforman o 
conxunto outros elementos, como os hórreos, unha 
fonte coñecida como fonte do galo, pola figura la-
brada na súa cabeceira, un monumental pombeiro 
de planta circular ou a fonte de San Ramón, de esti-
lo barroco, que se atopa no souto. Trátase este, dun 

manancial de auga fresca labrado en granito, que 
dispón de dúas bancadas a ambos lados para des-
canso dos paseantes. Un souto e unha carballeira 
completan a contorna natural das Torres. Esta foi 
deseñada polo naturista Víctor López Seoane, como 
vía de acceso. A capela da San Pedro parece que 
foi orixinariamente a capela do pazo, se ben hoxe é 
igrexa parroquial.

O conxunto foi progresivamente abandonado a par-
tir dos anos trinta do século XX, ficando nos noventa 
en estado de ruína pola caída do tellado, ao que se 
unen roubos e o expolio de diferentes elementos, 
como o balcón da torre sur que, por fortuna, foi re-
cuperado. A Deputación Provincial da Coruña ad-
quire as Torres en 1998 para levar a cabo a súa re-
habilitación e destinalas a usos culturais, turísticos 
e sociais. A rehabilitación foi levada a cabo en 1999 
polo arquitecto Iago Seara.

www.espazossonoros.org

